
1.  Am beth mae’r adroddiad yn sôn? 
 
Mae’r adroddiad hwn yn ymwneud â gweithredu Atodlen 3 Deddf Rheoli Llifogydd a Dŵr 
2010, sy’n nodi’r dyddiad dechrau o 7 Ionawr 2019, lle bydd yn ofynnol i Gyngor Sir 
Ddinbych gynnal rôl Corff Cymeradwyo (SAB) Systemau Draenio Cynaliadwy (SuDS).   

 
2.  Beth yw'r rheswm dros lunio’r adroddiad hwn? 
 
Mae rôl y Cyngor mewn sefydlu a gweithredu SAB mewn ymateb i’r ddeddfwriaeth newydd, 
ac nid yn cael ei chwmpasu gan ddarpariaethau presennol o fewn Cyfansoddiad Cyngor Sir 
Ddinbych. Mae’r adroddiad, felly, yn ceisio cymeradwyaeth y Cabinet i ddirprwyo pwerau i’r 
Prif Swyddog, y Pennaeth Gwasanaethau Priffyrdd ac Amgylcheddol, i sefydlu a gweithredu'r 
SAB. 
 
3.  Beth yw’r Argymhellion? 
 
3.1 Mae’r Cabinet yn nodi cychwyn Atodlen 3 ‘Draenio Cynaliadwy’ Deddf Rheoli Llifogydd 
a Dŵr 2010 a wnaed gan Lywodraeth Cymru 1 Mai 2018, a gofyniad deddfwriaethol ar y 
Cyngor i ddarparu gwasanaeth newydd o 7 Ionawr 2019. 
 
3.2 Mae’r Cabinet yn cymeradwyo dirprwyo pwerau i’r Pennaeth Gwasanaethau Priffyrdd ac 
Amgylcheddol, i sefydlu a gweithredu'r SAB. 
 
4. Manylion yr Adroddiad 
 

4.1 Mae rheoli draenio dŵr wyneb ar gyfer datblygiad newydd wedi’i wneud yn hanesyddol 

drwy’r broses gynllunio, lle mae ymgyngoreion statudol a’r rhai nad ydynt yn statudol, fel 

Dŵr Cymru, Cyfoeth Naturiol Cymru a Thîm Rheoli’r Risg o Lifogydd yn y Cyngor, yn rhoi 

adborth ar geisiadau cynllunio. Mae’r dull hwn wedi’i ystyried yn broblemus ers peth amser, 

gyda materion yn codi o ran safonau dylunio anghyson, ansawdd adeiladu a gweithdrefnau 
cynnal a chadw. 
 

4.2 Mae systemau draenio confensiynol yn aml yn anelu at gludo dŵr oddi wrth ddatblygiad 

cyn gynted â phosibl drwy systemau o bibellau, sy’n aml yn achosi llifoedd gormodol mewn 

cyrsiau dŵr i lawr yr afon, gan waethygu llifogydd mewn man arall. Mae dull SuDS yn anelu 

at ddelio â dŵr glaw yn defnyddio technegau fel ymdreiddiad, a dulliau cadw uwchben y tir 



sy’n ymdebygu i ddŵr ffo naturiol o safle, ac yn rhoi cyfle i ymgorffori elfennau amwynder, 

bioamrywiaeth a lleihau llygredd yn y dyluniad. 
 

4.3 Tynnodd Adolygiad Pitt 2008, a gomisiynwyd gan Lywodraeth y DU yn dilyn llifogydd 

2007, sylw at reolaeth dŵr wyneb o ddatblygiadau fel ffactor a gyfrannodd at broblemau risg 

o lifogydd ehangach yn y DU. O ganlyniad, roedd Atodlen 3 Deddf Rheoli Llifogydd a Dŵr 

2010 wedi gwneud darpariaethau ar gyfer sefydlu Corff Cymeradwyo (SAB) SuDS i roi sylw 

i’r mater hwn. 

 
4.4. Gwnaed Gorchymyn Llywodraeth Cymru i ddechrau Atodlen 3 o Ddeddf Rheoli 

Llifogydd a Dŵr 2010 dros Gymru 1 Mai 2018. Bydd y ddeddfwriaeth, ynghyd â’r rheoliadau 

sy’n hanfodol i’w gweithredu, yn dod i rym 7 Ionawr 2019. Bwriad hyn oedd rhoi digon o 

amser i awdurdodau lleol sefydlu’r dull cymeradwyo SAB ac i roi amser i ddatblygwyr ddod 

yn ymwybodol o’r newidiadau a pharatoi ar gyfer Safonau SuDS gorfodol a’r gofyniad ar 

gyfer cymeradwyaeth SAB, cyn dechrau unrhyw waith adeiladu. Fodd bynnag, roedd 

Llywodraeth Cymru wedi bod yn araf i gyhoeddi’r safonau gorfodol ategol, canllaw a 

deddfwriaeth gysylltiedig, a oedd wedi cael effaith sylweddol ar allu awdurdodau lleol yng 
Nghymru i wneud trefniadau cyn 7 Ionawr 2018. 

 
5. Sut mae'r penderfyniad yn cyfrannu at y Blaenoriaethau Corfforaethol? 

  
Bydd y swyddogaeth SAB yn cyfrannu tuag at leihau nifer yr eiddo mewn perygl o lifogydd yn 
Sir Ddinbych.  Bydd hyn yn cynorthwyo’r Cyngor i gyflawni ei amcanion a sicrhau fod yr 
amgylchedd yn ddeniadol ac yn cael ei ddiogelu a hefyd yn cefnogi lles cymunedol a ffyniant 
economaidd. 
 
6.  Faint fydd yn ei gostio a sut fydd yn effeithio ar wasanaethau eraill? 
 
6.1 Mae Llywodraeth Cymru wedi gweithredu’r ddeddfwriaeth newydd ar y rhagdybiaeth y 
bydd y gweithgaredd yn ariannu ei hun, oherwydd bod y Cyngor yn gallu codi ffi ar 
ddatblygwyr ar gyfer y broses SAB. Mae Grŵp Rheoli Risg o Lifogydd Gogledd Cymru, y 
mae’r Cyngor yn aelod ohono, wedi  cynnal darn o waith i ddarparu rhagamcan o gostau 
blynyddol, yn seiliedig ar ragfynegiad o nifer y cynigion datblygu a fydd angen 
cymeradwyaeth SAB, a fydd yn ei hun yn seiliedig ar gofnodion o geisiadau cynllunio dros y 
pedair blynedd diwethaf. Roedd y costau blynyddol a ragfynegwyd oddeutu £166,000, o’i 
gymharu â’r incwm a ragfynegwyd o oddeutu £168,500, a fyddai’n arwain at incwm net o 
£2,500. Fodd bynnag, oherwydd bod y costau a ragfynegwyd yn seiliedig ar gyflogi tri aelod 
newydd o staff, dau llawn amser ac un rhan amser, byddai’r Cyngor yn gorfod dwyn y 
costau hyn os bydd nifer y cynigion datblygu’n is na’r disgwyl a bod incwm o ffioedd wedi 
lleihau o ganlyniad. 
 
6.2 Nid oes capasiti o fewn y tîm rheoli’r risg o lifogydd i gymryd y rôl SAB newydd. Mae’r 
sefyllfa hon wedi’i hadlewyrchu yng Nghyngor Sir y Fflint (CSyFf) a Chyngor Bwrdeistref 
Sirol Wrecsam (CBSW). O ganlyniad, mae’r Rheolwr Risg o Lifogydd wedi cael 
trafodaethau gyda’i gymheiriaid yn CSyFf a CBSW ynghylch sefydlu SAB rhanbarthol 
cydweithredol, a fyddai’n lliniaru effaith bosibl amrywiadau mewn gweithgaredd datblygu yn 
ardal pob awdurdod. Yn ogystal, cysylltwyd â Llywodraeth Cymru gyda chais am 
gefnogaeth ariannol ynghylch costau recriwtio a chostau gweithredu cychwynnol y SAB. 
 



7. Beth yw prif gasgliadau'r Asesiad o Effaith ar Les?  
 
Bwriad Llywodraeth Cymru drwy weithredu ‘Atodlen 3 – Draenio Cynaliadwy' Deddf Rheoli 
Llifogydd a Dŵr (2010) yw lleihau’r tebygolrwydd o broblemau llifogydd dŵr wyneb rhag 
digwydd o ganlyniad i ddatblygiadau newydd, a fydd yn ei dro’n chwarae rôl sylweddol wrth 
gefnogi’r nodau lles. 
 
8. Pa ymgynghoriadau a gynhaliwyd gyda’r Pwyllgor Craffu ac eraill? 
 
Cafwyd trafodaethau mewnol gyda Phennaeth y Gwasanaeth Priffyrdd ac Amgylcheddol, y 
Pennaeth Cynllunio, swyddogion Rheoli Datblygiad Priffyrdd a Chynllunio, yr Aelod 
Arweiniol dros Briffyrdd, Cynllunio a Theithio Cynaliadwy, a gyda Gwasanaethau’r Gyfraith. 
Mae trafodaethau hefyd wedi digwydd gyda CLlLC ac ymhlith chwe awdurdod Gogledd 
Cymru. 
 
9. Datganiad y Prif Swyddog Cyllid 
 
Tybir gan y llywodraeth y bydd y gost o sefydlu a gweithredu swyddogaeth Corff 
Cymeradwyo Systemau yn gallu ariannu ei hun. Fodd bynnag, mae’r rhagdybiaeth hon yn 
seiliedig ar amcangyfrifon o ffioedd yn y dyfodol gan geisiadau cynllunio.   Bydd rhaid i 
Gynghorau gyflogi staff i ddarparu’r swyddogaeth ac felly mae risg wrth wneud hynny os 
yw’r cyllid yn seiliedig ar refeniw yn y dyfodol. Mae rhwymedigaethau cyflogaeth hefyd yn 
deillio o hyn a bydd y corff cyflogi yn gyfrifol amdanynt yn y pen draw. Dylai archwilio dull 
rhanbarthol ar gyfer y swyddogaeth hon fod o gymorth i lyfnhau gweithgarwch a dylai hefyd 
fod o gymorth i reoleiddio’r llif arian. Os symudir ymlaen â’r dull rhanbarthol fodd bynnag, 
rhaid sicrhau ei fod yn seiliedig ar drefniant teg sy’n lleihau risgiau i’r corff cynhaliol a 
phartneriaid. Mae’r adroddiad yn ceisio cymeradwyaeth i ddirprwyo pwerau i sefydlu’r Corff 
Cymeradwyo Systemau. Dylid cyfrifo’r goblygiadau cost o wneud hyn mewn ymgynghoriad 
â’r Adran Gyllid a dylid adrodd yn ôl i’r Cabinet os yw’r symiau yn sylweddol wahanol i’r 
amcangyfrifon a nodwyd yn yr adroddiad hwn.  
 
10. Pa risgiau sydd ac a oes yna unrhyw beth y gallwn ei wneud i'w lleihau? 
 

Y brif risg sy’n gysylltiedig gyda’r Cyngor yn cymryd rôl newydd Corff Cymeradwyo SuDS yw 
y bydd y costau o gynnal y swyddogaeth, costau staff yn bennaf, yn rhagori ar y ffioedd a 
ddaw i law drwy’r ceisiadau.  Byddai hyn yn digwydd os yw nifer y ceisiadau cynllunio sydd 
angen cymeradwyaeth SuDS yn llai na’r hyn a ragwelwyd.  Gellir lleihau’r risg drwy fonitro 
costau ac incwm SAB yn ofalus yn ystod y ddwy i dair blynedd cyntaf o'r gweithrediad. 

11. Pŵer i wneud y Penderfyniad 

  
Deddf Llywodraeth Leol (1972) 
Deddf Rheoli Llifogydd a Dŵr (2010) 
 


